
Мәмет С.

Бағдарламалар баяндалды


Қазақстанның Орталық коммуникациялар қызметінде Білім және ғылым вице-министрі Тахир Балықбаев және елордадағы С.Сейфуллин атындағы Қазақ агротехникалық университеті басшылары қатысқан брифинг өтті.
Онда вице-министр Т.Балықбаев  Елбасының «Нұрлы Жол - болашаққа бастар жол»  атты Жолдауына орай білім-ғылым саласы бойынша атқарылатын жұмыстар туралы жан-жақты тоқталып, 14 индустриялық бағдарламалар мен жобалар бойынша өндірісті жоғары білімді кадрлармен қамтамасыз ету мақсатында карта әзірленгенін баяндады. Онда сирек металдар, геологиялық зерттеу, автокөлік және автокөлік құрылысы, азық-түлік өнеркәсібінің технологиясы, құрылыс материалдары, сонымен қатар, теміржол техникасының өндірісі, мұнай-газ химиясы, электр құралдары, өзге де салалар қамтылғанын тілге тиек етті.

Қазір осы бағыт ерекшеліктері ескеріп, 11 жоғары оқу орны анықталған екен. Соның ішінде 10-ы  іріктелініп алыныпты. Бұл жоғары оқу орындарында жаңа технологиялық үрдістер басшылыққа алынып, шетелдік әріптестермен бірлесіп әзірленген жаңа білім беру бағдарламалары жүзеге асырылмақ.

Одан басқа 2014 жылдан бастап Астана, Алматы қалаларында екі әлемдік , деңгейдегі колледж құрылыстары жүргізілуде. Өңірлік қажеттілікке байланысты аталған колледждер экономиканың басым секторларына, оның ішінде  инжи​ниринг, сәулет және құрылыс, ақпараттық, коммуникациялық технология, сәндік және жобалау, ауылшаруашылық кешендері, металл, машина жасау салалары бойынша кадрлар дайындалмақ. Осы айтқандарға нақты мысалдар келтірер болсақ, құрылыс саласы және құрылыс индустриясы үшін кадрларды дайындау 51 оқу орнында 14 мамандық бойынша оқытылып жатса, онда білім алып жүргендер - 24 437 құрайды. Оның 19 148-і мемлекеттік тапсырыс иелері екен. Ал ауылшаруашылық сала​сы үшін 175 техникалық және кәсіптік, ауылдық оқу орындарында 17 мамандық аясында 57,3 маман білім алып жүр екен. Мұнай-газ саласына қажет мамандарды 27 техникалық-кәсіптік оқу орындары 8 мамандық бойынша әзірлейді. Онда қазір 13 447 адам оқып жүрсе, олардың 4775-і  мемлекеттік тапсырыс негізінде  білім алуда. Тау-кен саласына қатысты мамандықтарда да 10010 адам оқып жүрген көрінеді.

Жалпы, еліміздің өркендеуіне қажет кадр дайындау ісі Елбасы тапсырмасына орай жүргізіліп жатқанын брифингке қатысқан азаматтар жан-жақты баяндап, бұл игілікті іс алдағы уақытта да жалғаса беретінін жеткізді.
